
Vamanasya Vishvarupavarnanam

વામનસ્ય વિશ્વરૂપવર્ણનમ્

વામન ઉવાચ -

એતાવતા દૈત્યપતે કૃતકૃત્યોઽસ્મિ માર્ગતામ્ ।
અન્યેષામર્થિનાં   વિત્તમિચ્છયા દાસ્યતે ભવાન્॥ ૫૦॥
એતચ્છ્રુત્વા  તુ ગદિતં વામનસ્ય મહાત્મનઃ ।
વાચયામાસ તત્તસ્મૈ વામનાય પદત્રયમ્॥ ૫૧॥
પાણૌ તુ પતિતે તોયે વામનો ભૂતભાવનઃ ।
સર્વદેવમયં રૂપં દર્શયામાસ તત્ક્ષણાત્॥ ૫૨॥
ચન્દ્રસૂર્યૌ ચ નયને દ્યૌઃ શિરશ્ચરણૌ ક્ષિતિઃ ।
પાદાઙ્ગુલ્યઃ  પિશાચાશ્ચ હસ્તાઙ્ગુલ્યશ્ચ  ગુહ્યકાઃ॥ ૫૩॥
વિશ્વેદેવાશ્ચ જાનુસ્થા જઙ્ઘે  સાધ્યાઃ સુરોત્તમાઃ ।
યક્ષા નખેષુ સમ્ભૂતા રેખાસ્વપ્સરસઃ સ્થિતાઃ॥ ૫૪॥
દૃષ્ટિર્ધિષ્ણાન્યશેષાણિ   કેશાઃ સૂર્યાંશવઃ પ્રભો ।
તારકા રોમકૂપાણિ રોમાણિ ચ મહર્ષયઃ॥ ૫૫॥
બાહવો વિદિશસ્તસ્ય દિશઃ શ્રોત્રં મહાત્મનઃ ।
અશ્વિનૌ શ્રવણૌ તસ્ય નાસા વાયુર્મહાબલઃ॥ ૫૬॥
પ્રસાદશ્ચન્દ્રમા દેવો મનો ધર્મઃ સમાશ્રિતઃ ।
સત્યમસ્યાભવદ્વાણી જિહ્વા દેવી સરસ્વતી॥ ૫૭॥
ગ્રીવાદિતિર્દેવમાતા વિદ્યાસ્તદ્વલયસ્તથા ।
સ્વર્ગદ્વારમભૂન્મૈત્રં ત્વષ્ટા પૂષા ચ વૈ ભ્રુવૌ॥ ૫૮॥
મુખં વૈશ્વાનરશ્ચાસ્ય વૃષણૌ તુ પ્રજાપતિઃ ।
હૃદયં ચ પરં બ્રહ્મ પુંસ્ત્વં વૈ કશ્યપો મુનિઃ॥ ૫૯॥
પૃષ્ઠેઽસ્ય વસવો દેવા મરુતઃ સર્વસન્ધિષુ ।

સર્વસૂક્તાનિ દશના જ્યોતીંષિ  વિમલપ્રભાઃ॥ ૬૦॥
વક્ષઃસ્થલે તથા રુદ્રો ધૈર્યે ચાસ્ય મહાર્ણવઃ
ઉદરે ચાસ્ય ગન્ધર્વા મરુતશ્ચ મહાબલાઃ ।
લક્ષ્મીર્મેધા ધૃતિઃ કાન્તિઃ સર્વવિદ્યાશ્ચ વૈ કટિઃ॥ ૬૧॥
સર્વજ્યોતીંષિ  યાનીહ તપશ્ચ પરમં મહત્ ।
તસ્ય દેવાતિદેવસ્ય તેજઃ પ્રોદ્ભૂતમુત્તમમ્॥ ૬૨॥
સ્તનૌ કુક્ષૌ ચ વેદાશ્ચ જાનૂ ચાસ્ય મહામખાઃ ।
ઇષ્ટયઃ પશુબન્ધાશ્ચ દ્વિજાનાં ચેષ્ટિતાનિ ચ॥ ૬૩॥
તસ્ય દેવમયં રૂપં દૃષ્ટ્વા વિષ્ણોર્મહાબલાઃ ।
ઉપસર્પન્તિ દૈતેયાઃ પતઙ્ગા  ઇવ પાવકમ્॥ ૬૪॥
ઇતિ વિષ્ણુધર્મેષુ સપ્તસપ્તતિતમોઽધ્યાયાન્તર્ગતં વામનસ્ય

વિશ્વરૂપવર્ણનં સમ્પૂર્ણમ્ ।

